
BJIAJJA HA PEITYBJIMKA MAKEJOHUJA
Bp. 44-11195/1
20.12.2018 ropuna
Ckxomje

0 ITPETCEOATEJIOT HA COGPAHUETO HA PEITYBJIIMKA MAKEJOHUJA

CKOIIJE

Bp3 ocHosa Ha unenot 91, anuHeja 2 op Ycrasor Ha Penyb6nuka Maxeponuja n
ynenosute 132, 137 u 170 op [HenoBuuxor Ha Cobpanuero Ha Peny6iuka
Maxkegonuja, Bnagara Ha Peny6nuka Maxenonuja Bu nognecysa [Ipepnsor - 3akoH
3a U3MEHyBamwe U JIONOJHYBalke Ha 3aKOHOT 3a Ipe3eMam-e Ha aKLIMOHepCKuTe
IOpyLITBa, [0 CKpaTeHa IocTarka, WITO o yTBPJAM Ha CejHullaTa, Ofp)KaHa Ha
20.12.2018 roguHa.

3a mpercraBHuuM Ha Bragata na Penybmuka Maxepnonuja Bo CobpaHuero ce
onpegenenu i-p Iparan Tegoscku, MuHucTep 3a dprHancuu u A-p lluper Enesn,
3aMEeHMK Ha MUHHUCTEpPOT 3a (puHaHcuM, a 3a noBepeHuuu Enena Tpnkoscka,
np)kaBeH cekperap Bo MuHuctepctsoTo 3a ¢uHaHcuu, Buosera CrojaHoBCKa
[TeTpoBcka, [Ap)kaBeH COBeTHUMK BO MuHucrepcrsoro 3a ¢duHaHcun u Jlenue
Taracoscka, pakoBojuTes Ha CEKTOP BO MUHUCTEPCTBOTO 3a (hMHAHCHUMU.





ВОВЕД

I.
ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за преземање на акционерските друштва („Службен весник на Република Македонија" бр. 69/13, 188/13, 166/14, 154/15 и 23/16) се уредува начинот, условите и постапката за преземање на акционерските друштва, правата и обврските на учесниците во постапката за преземање и надзорот над спроведувањето на постапкaта за преземање на акционерските друштва. 

Согласно член 5 од Законот, дефинирани се одредбите кои се однесуваат на заедничко дејствување и начинот на известување до Комисијата во случај на дадено полномошно за застапување на собрание на акционери од страна на повеќе лица на еден полномошник. Во рамки на овие одредби неопходно е допрецизирање на одредбите за заедничко дејствување со цел Комисијата за хартии од вредност да ги детектира сите форми на заедничко дејствување и врз основа на тоа да утврди прикриен начин на договарање во постапката за преземање.  

Во рамки на постоечкиот Закон, во членот 9 лицата кои сами или заедно со лицата со кои дејствуваат заеднички не смеат да се стекнат со повеќе од 25% од хартиите со право на глас издадени од одредено акционерско друштво, без да дадат понуда за преземање. Со цел да се зголеми тргувањето со хартии од вредност се дава можност да се стекнат 25% или повеќе од хартиите од вредност со право на глас издадени од одредено акционерско друштво, а потоа да се даде понуда за преземање. 

Согласно постојниот Закон, пред давањето на понудата за преземање лицата кои сами или заедно со лицата со кои дејствуваат заеднички имаат обврска да објавуваат намера за преземање. По објавувањето на намерата тече рок за доставување на барање за добивање дозвола за преземање и проспект. Во пракса, постапките за добивање на дозволи односно согласности од странски надлежни органи може да траат и повеќе месеци, па поради тоа лицето кое има намера за преземање може да го пропушти рокот за доставување на барање за добиваање на дозвола за понуда за преземање. Поради тоа, со Предлог - законот се воведува можност инвеститорите од странство кои треба да добијат дозвола односно согласност од странски надлежен орган, барањето за добивање на дозвола за понуда за преземање да го поднесат во период од 12 месеци од објавување на намерата за преземање.

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Предложените измени и дополнувања на Законот за преземање на акционерските друштва имаат за цел:

-
да се прецизираат критериумите за заедничко дејствување, како и известувањата до Комисијата во однос на заедничкото дејствување заради  заштитата на малите акционери,
-
да се поттикне тргувањето со хартии од вредност и
-
 да се олесни постапката за преземање на акционерски друштва од страна на странски инвеститори. 

Предлог - законот за изменување и дополнување на Законот за преземање на акционерските друштва се заснова врз истите начела врз кои се заснова и постојниот закон.

Основни решенија на предложениот Закон се:
•
Се проширува опфатот на лица кои дејствуваат заеднички;
•
Се воведува можност лицата кои сами или заедно со лицата со кои дејствуваат да се стекнат со 25% или повеќе од хартиите од вредност со право на глас, вклучувајќи ги и акциите кои претходно ги поседувале, а потоа да имаат обврска да дадат понуда за преземање и
•
Се продолжува периодот во кој лице кое објавило намера за преземање акционерско друштво, а за тоа му е потребна согласност или одобрение од странски надлежен орган, може да поднесе барање за добивање на дозвола за понуда за преземање.  

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Законот чие донесување се предлага не повлекува обврска за обезбедување средства за неговото спроведување од Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Законот не повлекува обврска за обезбедување дополнителни финансиски средства за неговото спроведување и материјални обврски за одделни субјекти. 
V. ДОНЕСУВАЊЕ НА ЗАКОНОТ ПО СКРАТЕНА ПОСТАПКА


Согласно членот 170 од Деловникот на Собранието на Република Македонија се предлага Законот да се донесе по скратена постапка, од причина што не е во прашање обемен и сложен закон. 

ПРЕДЛОГ – ЗАКОН
ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ПРЕЗЕМАЊЕ НА АКЦИОНЕРСКИТЕ ДРУШТВА

Член 1

Во Законот за преземање на акционерските друштва („Службен весник на Република Македонија“ брoj 69/13, 188/13, 166/14, 154/15 и 23/16), во членот 3, по точката 9 се додава нова точка 9-а. која гласи:

„9-а.„Стекнување“ е директно или индиректно стекнување на хартии од вредност во акционерско друштво од страна на едно лице, самостојно или заедно со лицата со кои дејствува заеднички.“

Член 2

Во членот 5, став (1) во точката 1) по зборот „вредност“ се додаваат зборовите „во целното друштво“.

Во точката 3) сврзникот „и“ на крајот од реченицата се заменува со точка и запирка.

Во точката 4) точката на крајот од реченицата се заменува со сврзникот „и“ и се додава нова точка 5) која гласи:

 „5) лица кои на Собрание на акционери на целното друштво предложиле, именување или разрешување на членови на орган на управување, односно надзорен одбор, или други одлуки кои се однесуваат на стратешките и деловните политики на друштвото, предметот на работење, како и статусните промени, а кои се носат со мнозинство од присутните гласови на Собранието и кои гласале за донесување на такви одлуки.“

По ставот (1) се додава нов став (2) кој гласи:

 „(2)
Се смета дека лица дејствуваат заеднички кога едно од нив непосредно или посредно го контролира другото лице или другите лица.“

Во ставот (2) кој станува став (3) воведната реченица се менува и гласи: „Се смета дека лице дејствува заеднички со правно лице ако:“

По ставот (3) се додаваат два нови става (4) и (5) кои гласат:

„(4)
За лица кои дејствуваат заеднички се сметаат и две правни лица кои се друштва со значајно учество, мнозинско учество во акционерско друштво или друштво со ограничена одговорност, или со мнозинско право на одлучување, друштва со заемно учество, како и зависно и владеачко друштво согласно Законот за трговски друштва.

(5) За лица кои дејствувааат заеднички се сметаат и содружници во друштво со ограничена одговорност, доколку поединечно имаат значајно учество во основната главнина на друштвото, односно поседуваат најмалку 20% од основната главнина на друштвото.“

Во ставот (3) кој станува став (6), бројот „5“ се заменува со бројот „4“, а точката на крајот од реченицата се брише и се додаваат зборовите „,како и родени браќа и сестри, брат и сестра по татко, односно по мајка.“

Ставот (4) станува став (7).

По ставот (5) кој станува став (8) се додаваат два нови става (9) и (10) кои гласат:

„(9) Полномошникот од став (8) на овој член задолжително ја известува Комисијата за намерата и причините за давањето на полномошната од повеќе акционери, во рок од пет работни дена пред одржувањето на Собранието на акционери. 

(10) Доколку полномошникот од став (8) на овој член не ја извести Комисијата ќе се смета дека остварувањето на правото на глас врз основа на овластувањата дадени од повеќе акционери на тоа лице е прикриен начин на договарање чија цел е стекнување и зацврстување на контролата врз целното друштво согласно став (8) од овој член.“

Во ставот (6) кој станува став (11), зборовите „(1), (2) и (5)“ се заменуваат со зборовите „(1), (2), (4) и (5)“.

Член 3

Членот 7 се менува и гласи: 

„(1) Правните акти и другите дејствија за кои со овој закон е предвидено објавување, се објавуваат во „Службен весник на Република Македонија“ и најмалку во еден дневен весник што редовно излегува на територијата на Република Македонија. 

(2) По исклучок од став (1) на овој член, проспектот на преземачот се објавува на интернет страницата на овластената берза, овластениот депозитар, Комисијата, на преземачот и на целното друштво.“ 

Член 4

Во членот 9 ставот (1) се менува и гласи:

„Лицето кое само или заедно со лицата со кои дејствува заеднички, стекне 25% или повеќе од хартиите од вредност со право на глас (во натамошниот текст: контролен праг за преземање) издадени од определено акционерско друштво, вклучувајќи ги и акциите кои претходно ги поседувало, задолжително дава понуда за преземање на преостанатите хартии од вредност, под услови и на начин утврдени со овој закон.“
Член 5

По членот 9 се додава нов наслов и нов член 9-а кои гласат:

„Ограничување на право на глас

Член 9-а

Од денот на објавувањето на намерата за преземање до денот на донесување на решението на Комисијата за исходот на понудата со кое е утврдено дека понудата е успешна, акциите со кои е надминат контролниот праг не носат право на глас.“

Член 6

Во членот 12 во ставот (2) зборовите „објавување на понудата“ се заменуваат со зборовите „известувањето за намерата за преземање согласно член 22 став (1) од овој закон“.
Член 7

Во членот 22 во ставот (1), по зборовите „овластената берза“ се додадаваат зборовите „овластениот депозитар“.

Во ставот (4) по зборот „достигнал“ се додаваат зборовите „односно надминал“, а по зборот „достигнувањето“ се додаваат зборовите „односно надминувањето“.
Член 8

По членот 26, се додава нов наслов и нов член 26-а, кои гласат:
„Посебни услови за намера за преземање

Член 26-а

(1) По исклучок од член 26 став (1) од овој закон, кога лице само или заедно со лицата со кои дејствува заеднички објавило намера за преземање согласно член 22 од овој закон, а во постапката за преземање му е потребна претходна дозвола, односно согласност од странски надлежен орган односно странски надлежни органи, тела и институции, барањето за добивање дозвола за понуда за преземање до Комисијата го доставува најдоцна во рок од 12 месеци од денот на објавата на намерата. 

(2) Во периодот од објавување на намерата до истекот на рокот од став (1) на овој член, лицето не смее да ги отуѓи акциите кои ги поседува во целното друштво. 

(3) Намерата за преземање од член 22 од овој закон мора да содржи напомена дека на лицето му е потребна претходна дозвола, односно согласност од странски надлежен орган, односно странски надлежни органи, тела и институции и дека доколку таквата дозвола, односно согласност не се добие, лицето се откажува од намерата за преземање и нема да биде дадена понуда за преземање. 

(4) Доколку лицето ја добие дозволата, односно согласноста од став (1) на овој член, должно е во рок од 15 работни дена да поднесе барање за добивање на дозвола за понуда за преземање и проспект до Комисијата. 

(5) Доколку странскиот надлежен орган, односно странските надлежните органи, тела и институции отфрлат, односно одбијат да издадат дозвола, односно согласност, лицето е должно во рок од еден работен ден од добивање на актот со кој се отфрла, односно одбива дозволата, односно согласноста да ги извести субјектите од член 22 став (1) од овој закон дека дозволата односно согласноста не е издадена и дека се откажува од намерата за преземање и нема да даде понуда за преземање на целното друштво. 

(6) Доколку во рокот од став (1) на овој член, лицето не обезбеди дозвола, односно согласност од странски надлежен орган, односно странски надлежни органи, тела и институции, должно е во рок од еден работен ден по истекот на рокот од 12 месеци, да ги извести субјектите од член 22 став (1) од овој закон дека дозволата односно согласноста не е обезбедена и дека се откажува од намерата за преземање и нема да даде понуда за преземање на целното друштво. 

(7) Доколку лицето не ги достави известувањата во роковите од ставовите (5) и (6) од овој член, односно не поднесе барање во рокот од став (4) на овој член до Комисијата ќе се смета дека дозволата односно согласноста е одбиена пришто Комисијата ќе ја извести јавноста и субјектите од член 22 став (1) од овој закон дека лицето се откажува од намерата за преземање и нема да има понуда за преземање.

(8) Известувањата од ставовите (5) и (6) од овој член се објавуваат на интернет страницата на субјектите од член 22 став (1) од овој закон.

(9) Доколку лицето не го надминало контролниот праг и доколку не добие дозвола, односно согласност од став (1) на овој член, смее да ги отуѓи акциите кои ги поседува во целното друштво, само по истек на 30 дена од денот на објавувањето на известувањата од ставовите (5), (6) и (7) на овој член. Доколку лицето одлучи да ги отуѓи акциите, должно е субјектите од член 22 став (1) од овој закон да ги извести за бројот на акции кои ги поседува во целното друштво и за бројот на акциите кои има намера да ги отуѓи.  

 (10) Доколку лицето го надминало контролниот праг и доколку не добие дозвола, односно согласност од став (1) од овој член, е должно да ги отуѓи акциите со кои го надминува контролниот праг во целното друштво во рок од 60 дена по истекот  на рок од 30 дена од објавувањето на известувањата од ставовите (5), (6) и (7) од овој член.

(11) Доколку лицето во рок од 60 дена не постапи согласно став (10) од овој член, соодветно се применуваат одредбите од членот 57 и 58 од овој закон. 

(12) Во случаите од ставовите (5), (6) и (7) од овој член, лицето од став (1) на овој член не може да даде понуда за преземање пред истекот на една година од денот на известувањето дека нема да даде понуда за преземање односно дека нема да има понуда за преземање.“ 
Член 9

Членот 57 се менува и гласи:
„(1) Во случај кога лице/лица кои дејствуваат заеднички го достигнале односно надминале контролниот праг, а не објави намера односно понуда за преземање согласно овој закон, Комисијата донесува решение со кое го задолжува лицето/лицата кои го достигнале односно надминале контролниот праг согласно овој закон, да даде намера за преземање согласно член 22 од овој закон, при што Комисијата со донесеното решение утврдува дека на лицето/лицата акциите со кои го надминуваат контролниот праг, не му носат право на глас.

 (2) Доколку лицето/лицата не достави намера за превземање во рокот утврден во решението од став (1) на овој член, а сеуште го надминува контролниот праг на преземање, Комисијата донесува решение со кое го задолжува да ги отуѓи акциите во определен рок, кој не може да биде подолг од шест месеци. 

(3) На лицето кое нема да ги отуѓи акциите во роковите определени со решението од ставот (2) на овој член, Комисијата со решение му наложува во рок од 10 дена од добивањето на решението да ја овласти Комисијата во негово име да спроведе продажба на акциите. 

(4) Лицето е должно да го даде овластувањето во рокот од ставот (3) на овој член. 

(5) За лицето кое нема да го даде овластувањето во рокот од став (3) на овој член, Комисијата донесува решение со кое утврдува дека акциите, покрај правото на глас, не му носат и право на исплата на дивиденда.  

(6) Комисијата во рок од осум дена од донесување на решението од ставот (5) на овој член донесува решение за спроведување на продажба на акциите во име на лицето од ставот (5) на овој член. 

(7) Доколку во периодот од донесувањето на решението од ставот (5) на овој член до продажбата на акциите друштвото им исплати дивиденда на останатите акционери, дивидендата за акционерот од ставот (5) на овој член се распределува во општата резерва на друштвото.

(8)Доколку лицето/лицата постапи по решението од ставот (1) на овој член објави намера односно понуда за преземање, по успешното завршување на постапката за преземање, Комисијата со решението од член 49 на овој закон со кое ја утврдува успешноста на понудата за преземање, истовремено го укинува и ограничувањето на правото на глас од акциите со кое го има надминато контролниот праг согласно овој закон. 

(9) Доколку лицето/лицата на кое му се ограничени правата на глас согласно ставовите (1) и (2) од овој член ги продаде акциите во утврдениот рок од ставот (2) на овој член, истите се префрлаат на новиот соспственик без ограничување. 

(10) Во случај кога Комисијата има донесено решение од став (1) од овој член поради утврдено заедничко дејствување на повеќе лица, а во меѓувреме поради продажба на акции од страна на било кое од лицата кои дејствуваат заеднички, при што тие повеќе не го надминуваат контролниот праг, Комисијата носи решение со кое се утврдува дека акциите на останатите лица носат право на глас и право на дивиденда. 

 (11) Против решенијата на Комисијата од ставовите (1), (2), (3), (5), (6) и  (10) на овој член може да се изјави жалба до Државната комисија за одлучување во управна постапка и постапка од работен однос во втор степен во рок од 15 работни дена од денот на приемот.                                              

(12) Жалбата од ставот (11) на овој член не го одлага извршувањето на решенијата на Комисијата.“
Член 10
Во членот 58, ставот (1) се менува и гласи:
 „Продажбата на акциите од членот 57 став (6) од овој закон ја спроведува лице овластено од Комисијата, по пат на јавна берзанска аукција, согласно со правилата на овластена берза одобрени од Комисијата.“

Ставот (2) се менува и гласи: 

„Лицето од ставот (1) на овој член е должно во рок од осум дена од денот на донесувањето на решението од членот 57 став (6) од овој закон да го објави датумот на одржување на една или повеќе јавни берзански аукции во „Службен весник на Република Македонија“, во најмалку два дневни весници и на интернет страницата на Комисијата.“

По ставот (10) се додава нов став (11) кој гласи:

 „(11) Истовремено со донесувањето на решението од членот 57 став (6) од овој закон, Комисијата издава решение до Централниот депозитар за хартии од вредност за упис на забрана за располагање со акциите кои се предмет на продажба од страна на нивните сопственици од членот 57 став (6) од овој закон.“

Во ставот (11) кој станува став (12) бројот „1“ се заменува со број „6“.

Ставот (12) станува став (13).

Ставот (13) кој станува став (14) се менува и гласи:

„ Централниот депозитар за хартии од вредност ја брише забраната од ставот (11) на овој член по добиено известување од страна на Комисијата.“

Член 11
Во членот 68, ставот (8) се менува и гласи:
,„Ако сторителот не ја плати глобата во рокот од ставот (6) на овој член, овластеното лице од страна на Комисијата поднесува барање за поведување на прекршочна постапка до Прекршочната комисија при Комисијата “.
Член 12

Во членот 69, став (1) во точката 1) по зборот „ставови“ се додава бројот „(1)“. 

По точката 9) се додаваат пет нови точки 9-а), 9-б), 9-в), 9-г) и 9-д), кои гласат: 

 „9-а) ги отуѓи акциите кои ги поседува во целното друштво спротивно на членот 26-а став (2) од овој закон; 

 9-б) не поднесе барање за добивање на дозвола за понуда за преземање и проспект во рокот од член 26-а став (4) од овој закон;

 9-в) не ги извести субјектите од член 22 став (1) од овој закон во роковите од член 26-а ставови (5), (6) и (9) од овој закон;

 9-г) не ги објави известувањата согласно член 26-а став (8) од овој закон;

9-д) ги отуѓи акциите пред истек на рокот од членот 26-а ставови (9) и (10) од овој закон; “.

По точката 20) се додаваат три нови точки 20-а), 20-б) и 20-в) кои гласаат:  

„20-а) не достави намера за преземање согласно член 57 став (1) од овој закон;

20-б) не ги отуѓи акциите во роковите определни со решението на Комисијата согласно член 57 став (2) од овој закон;

20-в) не го даде овластувањето за продажба на акциите во негово име од страна Комисијата согласно член 57 став (3) од овој закон;“.

Член 13
По членот 73 се додава нов член 73-а кој гласи:
„Член 73-а

(1) Глоба во износ од 5.000 евра во денарска противвредност ќе му се изрече за прекршок на полномошник - правно лице односно трговец поединец, ако не ја извести Комисијата согласно член 5 став (9) од овој закон.“

(2) Глоба во износ од 30% од одмерената глоба за правното лице односно трговец поединец ќе му се изрече за прекршоците од ставот (1) на овој член и на одговорното лице во правното лице односно одговорното лице во трговец поединец.

(3) Глоба во износ од 500 до 750 евра во денарска противвредност ќе му се изрече и на физичко лице – ополномоштено лице за прекршоците од ставот (1) на овој член.
Член 14

Започнатите постапки за преземање на акционерски друштва до денот на започнувањето на примената на овој закон ќе завршат согласно со Законот за преземање на акционерските друштва („Службен весник на Република Македонија“ број 69/13, 188/13, 166/14, 154/15 и 23/16).

Член 15

Овој закон влегува во сила со денот на објавувањето во „Службен весник на Република Македонија“.

ОБРАЗЛОЖЕНИЕ НА ПРЕДЛОГ-ЗАКОНОТ

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ПРЕЗЕМАЊЕ НА АКЦИОНЕРСКИ ДРУШТВА
Со членот 1 од Предлогот се дефинира поимот „стекнување“, кој до сега не беше дефиниран, а има суштинско значење во постапката на преземање.   

Со членот 2 од Предлогот се додаваат нови одредби во членот 5 од Законот со кои се доуредува заедничко дејствување во постапката на преземање на акционерски друштва. Овие дополнувања се прават со цел да бидат опфатени и други околности на зедничко дејствување на лица кои до сега не биле опфатени, а кои на Комисијата во пракса ќе и овозможат полесно да ја утврди поврзаноста  која претставува зеадничко дејствување. Исто така, со овој член се воведуваат и одредби согласно кои полномошникот кој добил полномошна за гласање на Собрание на акционери од повеќе акционери има обврска за тоа да ја извести Комисијата во рок од 5 работни дена пред одржувањето на Собранието. Воведувањето на оваа одредба исто така е во насока на спречување на прикриени начини на договарање при носење на значајни одлуки на Собрание на акционери, кои можат да влијаат на  управувањето на друштвото, односно претставуваат индиректна контрола на акционерското друштво.

Со членот 3 од Предлог-законот се менува член 7 од постојниот Законот со кој се уредува објавувањето на проспектот. Праксата покажа дека проспектот во постапката за преземање е преобемен за да се објавува во Службен весник на РМ.   Затоа се предлага проспектот да се објавува на интернет страната на овластена берза, овластен депозитар, Комисијата за хартии од вредност , преземачот и целното друштво. 

Со членот 4 од Предлог-законот се дава можност да се стекнат 25% и повеќе од хартиите од вредност со право на глас во едно акционерско друштво, а потоа да се даде понуда за преземање. Со ова се избегнува опасноста лице, дури и без да е свесно за тоа, заради заедничко дејствување со други лица, да стекне акции  над 25% и да мора да ги продава па потоа да дава понуда за преземање.  

Со членот 5 се додава нов член 9-а во Законот со кој се прецизира дека од денот на објавувањето на намерата за преземање до денот на донесување на решението на Комисијата за исходот на понудата, акциите со кои е надминат контролниот праг не носат право на глас.

Со членот 6 се врши прецизирање на членот 12 од постојниот Закон во однос на утврдување на цената која треба да биде наведена во понудата за преземање а која се утврдува пред објавување на намерата за преземање а не пред објавување на понудата.

Со членот 7 се дополнува постојниот член 22 со обврска за понудувачот за намерата за преземање да го извести и депозитарот. 

Со членот 8 се додава нов член 26-а во Законот со кој се уредува постапката за објавување на понуда за преземање во случај кога на лицето кое објавило намера за преземање на акционерско друштво му е потребна дозвола од странски надлежен орган или тела и институции на Европската унија. Со овој член се надминува проблемот кој се појавува во пракса, а се однесува на добивање на ваквите дозволи или согласности. Имено, постапките за добивање согласност од меѓународни регулаторни органи може да траат повеќе месеци, па оттука преземачот не може да обезбеди дозвола, односно согласност во рок од 30 дена по дадена намера за преземање. Со ваквото решение преземачот би ја објавил намерата за преземање на одредeно друштво и во истото би навел дека понудата за преземање ќе ја поднесе по добивање на соодветно одбрение од регулаторен орган или јавно тело, но не подолго од 12 месеци од објавување на намерата. Доколку во периодот од 12 месеци не се обезбеди потребната дозвола, односно согласност, лицето кое објавило намера нема да даде понуда и ќе мора, доколку стекнало над 25% од акциите, ќе мора да ги продаде во постапка пропишана со член 57 и 58 од Законот. Доколку пак лицето не стекнало 25% од акциите, ќе може да ги продава акциите што ги поседува по истекот на 30 дена од денот кога објавило дека нема да има понуда за преземање. Исто така, доколку не се објави понуда за преземање поради необезбедување на соодветно одобрение, лицето нема да може да даде понуда за преземање во период од една година. 

Со членот 9 се прави измена на членот 57 од постоечкиот со кој комплетно ќе го смени изрекувањето на мерките. Имено, досегашната пракса беше дека на акциите кои се над контролен праг, се ограничуваат правата од истите и се задолжува лицето да ги отуѓи во период од 6 месеци. Со новото решение бидејќи се менува целиот концепт, се даваат две опции кои ќе бидат поцелисходни за лицата кои го достигнале прагот од 25%. Имено, се дава можност истите доколку сакаат да ја преземат компанијата да дадат понуда за преземање, а доколку не сакаат да ја преземат се задолжува да  ги отуѓат акциите.

Со членот 10 се прави измена на членот 58 од постоечкиот Закон. Се менуваат ставовите (1) и (2) со кои се уредува дека продажбата на акциите од членот 57 став (6) од овој закон ја спроведува лице овластено од Комисијата, по пат на јавна берзанска аукција, согласно со правилата на овластена берза одобрени од Комисијата во рок од осум дена од денот на донесувањето на решението.

Со член 11 од измената се врши измена на ставот (8) од член 68, каде што се утврдува дека прекршочна постапка се поднесува до Прекршочна комисија при Комисијата за хартии од вредност. 

Со членот 12 се предвидуваат прекршоци за непочитување на одредбите согласно членот 69 во однос на прекршочните одредби согласно измените.

Со членот 13 се воведува нов член 73-а со кој се уредуваат прекршоците за непочитување на одредбите од страна на полномошникот - правно лице односно трговец поединец. 

Со членот 14 се уредува продолжувањето на постапките започнати  до денот на влегување во сила на предложениот закон. Имено, на овие постапки ќе се применуваат одредбите од постојниот Закон.

II.
МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Предложените одредби се усогласени со позитивните законски прописи во Република Македонија кои регулираат исти или слични правни работи, така што се меѓусебно поврзани и применливи во пракса.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Со донесувањето на Предлог - законот за изменување и дополнување на Законот за преземање на акционерските друштва ќе се поттикне тргувањето со хартии од вредност и ќе се олесни постапката за преземање од страна на странски институционални инвеститори. Исто така, ќе се овозможи поголема заштита на малите акционери во случај на заедничко декствување на акционерите во постапка на преземање.  

ИЗВОД ОДРЕДБИ 
ОД ЗАКОНОТ ЗА ПРЕЗЕМАЊЕ НА АКЦИОНЕРСКИТЕ ДРУШТВА КОИ СЕ МЕНУВААТ И ДОПОЛНУВААТ

Дефиниции

Член 3

Одделните изрази употребени во овој закон го имаат следново значење:

1. „Понуда за преземање“ е јавно објавена понуда, задолжителна или доброволна, упатена до сите иматели на хартии од вредност во целното друштво со цел да се стекне контрола во целното друштво;

2. „Прифаќач на понудата“ е имател на хартии од вредност на целното друштво кој ја прифатил понудата за преземање;

3. „Целно друштво“ е акционерско друштво чии хартии од вредност се предмет на понудата за преземање;

4. „Преземач“ е секое лице кое дава понуда за преземање под услови и на начин определен со овој закон;

5. „Лице“ е домашно или странско правно или физичко лице;

6. „Куповна опција“ е договор или друго правно дело со чија реализација определено лице може на определен датум и по определена цена да се стекне со хартии од вредност во целното друштво;

7. „Термински договор“ е договор за продажба врз чија основа странката добива хартии од вредност на целното друштво со право на глас, со датум на реализирање на определен или определив ден или определени или определиви денови во иднина, по однапред договорена цена. За определен или определив ден во иднина се смета денот кој настапува најмалку три дена по склучувањето на договорот за продажба;

8. „Хартии од вредност“ се акции со право на глас во целното друштво, хартии од вредност со право на замена во акции со право на глас и хартии од вредност кои на имателот му даваат куповна опција;

9. „Овластено правно лице” е брокерска куќа и овластена банка основана во Република Македонија која има добиено дозвола за работа од Комисијата за хартии од вредност на Република Македонија (во натамошниот текст: Комисијата), согласно со Законот за хартии од вредност;

10. „Лица кои дејствуваат заеднички“ се лица кои соработуваат врз основа на експлицитен или имплицитен, уснен или писмен договор, со цел да постигнат, односно стекнат или да ја зацврстат контролата над целното друштво, или да спречат преземачот да реализира успешна понуда за преземање и

11. „Контрола“ е поседување на повеќе од 25% од акциите со право на глас во целното друштво.
Заедничко дејствување

Член 5

(1) За лица кои дејствуваат заеднички се сметаат: 


1) лица кои ги поврзуваат околности во врска со стекнувањето на хартии од вредност, и тоа: 


а) временски период во кој ги стекнувале хартиите од вредност, 


б) начинот на стекнување на хартиите од вредност, 


в) процентуално учество во вкупниот број на хартии од вредност што веќе го имаат и 


г) процентуално учество на дополнително стекнатите хартии од вредност во вкупниот број на хартии од вредност во друштвото; 


2) членови на органот на управување, односно на надзорниот одбор на правните лица кои дејствуваат заеднички; 


3) членови на органот на управување, односно на надзорниот одбор на правните лица со тие правни лица и 


4) лица кои меѓу себе се поврзани како членови на потесно семејство.

(2) Лица дејствуваат заеднички и кога е исполнет најмалку еден од следниве услови: 


1) директно или индиректно поседува 25% или повеќе од акциите со право на глас на правното лице;

2) директно или индиректно поседува 25% или повеќе од уделите на правното лице;
 

3) има право да назначува и разрешува мнозинство членови на органот на управување, односно на надзорниот одбор на другото правно лице, директно или индиректно, вклучувајќи и склучен договор со еден или повеќе акционери или содружници на другото правно лице за отстапување или здружување на нивните права на глас заради остварување на заеднички интереси;
 

4) има право на управување со деловните и финансиските политики на другото правно лице врз основа на овластување од актот за основање и 


5) има директно или индиректно преовладувачко влијание врз водењето на работите на друштвото и донесувањето на одлуки.

(3) Во смисла на ставот (1) точка 5 на овој член, за членови на потесно семејство на поединечно лице се сметаат брачниот другар или лицето со кое живее во вонбрачна заедница, дете или посвоено дете, родител или лица под старателство на тоа физичко лице.

(4) На хартиите од вредност кои ги поседува едно лице се додаваат и хартиите од вредност на лицата со кои тоа дејствува заеднички.

(5) За заедничко дејствување не се смета остварувањето на правото на глас врз основа на овластувања дадени од повеќе акционери на еден полномошник во постапка согласно со Законот за трговските друштва, освен ако тоа претставува прикриен начин на договарање чија цел е стекнување и зацврстување на контролата врз целното друштво.

(6) Комисијата поблиску ги пропишува критериумите за утврдување на заедничко дејствување од ставовите (1), (2) и (5) на овој член.
Објавување

Член 7

Правните и други дејствија за кои со овој закон е предвидено објавување, се објавуваат во „Службен весник на Република Македонија“ и најмалку во еден дневен весник што редовно излегува на територијата на Република Македонија.
Задолжителна понуда за преземање

Член 9

(1) Лице само или заедно со лицата со кои дејствува заеднички не смее да стекне повеќе од 25% од хартиите од вредност со право на глас издадени од определено акционерско друштво (во натамошниот текст: контролен праг за преземање) без претходно да даде понуда за преземање.

(2) Понуда за преземање е должнo да даде лице кое само или заедно со лицата со кои дејствува заеднички го достигнало контролниот праг на преземање.

(3) Преземач, кој спровел успешна понуда за преземање, може да се стекне со 5% од акциите со право на глас во рок од две години (во натамошниот текст: дополнителен праг за преземање). Доколку преземачот во рокот од две години го достигне дополнителниот праг за преземање е должен да даде понуда за преземање.

(4) Обврската за давање на понуда за преземање престанува кога преземачот со успешна понуда за преземање се стекнал со најмалку 75% од акциите со право на глас на целното друштво (во натамошниот текст: конечен праг на преземање).

(5) Одредбите од овој закон кои се однесуваат на обврските на преземачот кој ќе го достигне контролниот праг за преземање, соодветно се однесуваат и на преземачот кој ќе го достигне дополнителниот праг за преземање.
Задолжителна понуда за преземање на лица кои дејствуваат заеднички

Член 12

(1) Во случај на заедничко дејствување, освен заедничка понуда за преземање, понуда за преземање може да даде секое од лицата кои дејствуваат заеднички, а ќе се смета дека обврската е исполнета доколку понуда за преземање даде кое било од лицата кои дејствуваат заеднички.

(2) Цената во понудата за преземање не смее да биде пониска од највисоката цена по која кое било од лицата кои дејствуваат заеднички ги купило хартиите од вредност во последните 12 месеци пред објавување на понудата.

(3) Меѓусебните права и обврски на лицата кои дејствуваат заеднички и кои поднесуваат заедничка понуда се сразмерни со инвестираните средства на секое од нив во хартиите од вредност, освен ако тие поинаку не се договорат.
Намера за преземање

Член 22

(1) Преземачот е должен за својата намера за преземање да ја извести Комисијата, органот на управување на целното друштво, овластената берза и Комисија за заштита на конкуренцијата и да ја објави намерата во рок од еден работен ден по известувањето.

(2) За намерата за преземање органот на управување на целното друштво и преземачот се должни веднаш да ги известат претставниците на вработените, а ако нема такви, тогаш вработените.

(3) Овластената берза е должна намерата за преземање да ја објави на својата интернет страница во рок од еден работен ден од денот кога ќе го добие известувањето од ставот (1) на овој член.

(4) Преземачот кој го достигнал контролниот праг за преземање е должен да ги исполни обврските од ставот (1) на овој член во рок од три работни дена од денот на достигнувањето на тој праг.
Мерки во случај на стекнување на акции спротивно од овој закон

Член 57

(1) Во случај на стекнување на акции спротивно на одредбите од овој закон, Комисијата донесува решение со кое утврдува дека на лицето кое ги стекнало тие акции, истите не му носат право на глас и право на дивиденда.

(2) Со решението од ставот (1) на овој член Комисијата го задолжува лицето кое стекнало акции спротивно на одредбите од овој закон да ги продаде акциите кои го надминуваат контролниот или дополнителниот праг за преземање во рок кој не може да биде подолг од шест месеци од денот на правосилноста на решението од ставот (1) на овој член, а доколку не ги продаде во утврдениот рок, продажбата на акциите ќе ја спроведе Комисијата.

(3) Против решението на Комисијата од ставот (1) на овој член може да се изјави жалба до Државната комисија за одлучување во управна постапка и постапка од работен однос во втор степен во рок од 15 работни дена од денот на приемот на истото. 

(4) Жалбата од ставот (3) на овој член не го одлага извршувањето на решението, освен во делот на продажбата на акциите.

(5) Со решението од ставот (1) на овој член, Комисијата истовремено издава и решение до Централниот депозитар за хартии од вредност за упис на ограничувањата од ставот (1) на овој член.

(6) Лицето на кое му се ограничени правата согласно со ставот (1) на овој член не може да ги понуди акциите на продажба по цена повисока од пазарната.

(7) Доколку лицето на кое му се ограничени правата согласно со ставот (1) на овој член ги продаде акциите во утврдениот рок од ставот (2) на овој член, истите се префрлаат на новиот сопственик без ограничувања.

(8) Лицето кое ги продало акциите во утврдениот рок од ставот (2) на овој член, може да даде понуда за преземање доколку го исполнува условот од членот 9 од овој закон.

(9) Лицето на кое му се ограничени правата согласно со ставот (1) на овој член и доколку не ги продаде акциите во утврдениот рок од ставот (2) на овој член, не може да дава понуда за преземање. Забраната за давање понуда за преземање важи и во период од 12 месеци по продажба на акциите од страна на Комисијата.

(10) Доколку во периодот по донесувањето на решението од ставот (1) на овој член до продажбата на акциите друштвото исплатило дивиденда на останатите акционери, дивидендата за акционерот за кој со решението од ставот (1) на овој член е утврдено дека нема право на исплата дивиденда, се распределува во општата резерва на друштвото.

(11) Доколку лицето на кое му се ограничени правата согласно со ставот (1) на овој член не ги продаде акциите во рокот од ставот (2) на овој член, наредниот ден од истекот на рокот Комисијата издава решение до Централниот депозитар за хартии од вредност за упис на забрана за располагање со тие акции.

Продажба на акции од страна на Комисијата

Член 58

(1) Продажбата на акциите на кои е запишана забрана за располагање согласно со членот 57 став (11) од овој закон ја спроведува лице овластено од Комисијата, по пат на јавна берзанска аукција, согласно со правилата на овластена берза одобрени од Комисијата.

(2) Лицето од ставот (1) на овој член е должно во рок од осум дена од истекот на рокот од членот 57 став (2) од овој закон да го објави датумот на одржување на една или повеќе јавни берзански аукции во „Службен весник на Република Македонија“, во најмалку два дневни весници и на интернет страницата на Комисијата.

(3) Во објавата од ставовите (2) и (8) на овој член лицето од ставот (1) на овој член ги наведува: 

1) почетната цена по која ќе се понудат акциите за продажба на датумот на кој ќе се одржи првата јавна берзанска аукција; 


2) датумот/датумите на одржување на една или повеќе јавни берзански аукции; 


3) условите потребни за стекнување со својство акционер и рок за доставување на дозвола или согласност од надлежен орган за стекнување со акции, доколку е потребно исполнување на посебни услови, односно добивање на согласност или дозвола и 


4) обврска за поднесување до Комисијата писмена изјава од заинтересираните лица дека ќе ги уплатат средствата за купување на акциите и рок за поднесување на изјавата.

(4) На јавната берзанска аукција можат да учествуваат само лица кои до Комисијата поднеле писмена изјава дека ќе ги уплатат средствата за купување на акции. Во случаите кога се продаваат акции за чие стекнување е потребна претходна дозвола или согласност од надлежен орган, на јавната берзанска аукција можат да учествуваат само лица кои заедно со писмена изјава дека ќе ги уплатат средствата за купување на акции до Комисијата доставиле и претходна дозвола или согласност издадена од надлежен орган согласно со закон.

(5) По барањето за издавање на согласност за стекнување акции со квалификувано учество, надлежните органи од ставот (4) на овој член одлучуваат во рок од 30 дена од денот на поднесувањето на барањето.

(6) Почетната цена по која ќе се понудат акциите за продажба е: 


1) просек на официјална дневна просечна цена на акциите во последните 12 месеци пред денот на донесувањето на решението од членот 57 став (1) од овој закон или 


2) книговодствената вредност на акциите, доколку во последните 12 месеци пред денот на донесувањето на решението од членот 57 став (1) од овој закон немало трансакции со акциите на друштвото, при што под трансакции со акции не се подразбира блок трансакција и нетрговски пренос на акции.

(7) Доколку во рамките на една објава е предвидено одржување на повеќе јавни берзански аукции, на секоја следна јавна берзанска аукција, акциите се нудат по цена која е за 10% пониска од цената по која биле понудени за продажба на претходната јавна берзанска аукција.

(8) Доколку јавните берзански аукции не се одржат, или доколку по одржувањето и на една или повеќе објавени јавни берзански аукции останат непродадени акции, лицето од ставот (1) на овој член е должно да изврши повторна објава на една или повеќе јавни берзански аукции, во период од најмногу 30 дена од: 


1) последната одржана јавна берзанска аукција или 


2) датумот на кој лицето од ставот (1) на овој член ја известило овластената берза дека аукцијата/аукциите не се одржале.

(9) На секоја наредна објава на една или повеќе јавни берзански аукции, почетната цена на акциите е за 10% пониска од: 


1) цената од последната одржана јавна берзанска аукција или 


2) почетната цена од првата аукција од претходната објава, доколку јавните берзански аукции од претходната објава не се одржани.

(10) Почетната цена од ставот (9) на овој член не може да биде пониска од 50% од просекот на официјалната дневна просечна цена на акциите утврдена во последните три месеци пред денот на објавата на јавната берзанска аукција. Доколку во последните три месеци пред денот на објавата на јавната берзанска аукција немало трансакции со акциите на друштвото, при што под трансакции со акции не се подразбира блок трансакција и нетрговски пренос на акции, почетната цена од ставот (9) на овој член не може да биде пониска од 50% од книговодствената вредност на акциите.

(11) Средствата од продажба на акциите, намалени за трошоците за организирање и спроведување на јавната берзанска аукција, му припаѓаат на акционерот од членот 57 став (1) од овој закон.

(12) Лицето од ставот (1) на овој член го потпишува налогот за продажба на акциите на јавната берзанска аукција.

(13) Комисијата во рок од два дена од денот на престанување на причините за уписот на ограничувањето, односно забраната од членот 57 ставови (10) и (11) од овој закон го известува Централниот депозитар за хартии од вредност да го брише ограничувањето, односно забраната.

Постапка за порамнување со издавање на прекршочен платен налог

Член 68

(1) За сторените прекршоци од овој закон, овластени лица за спроведување на контрола од страна на Комисијата (во натамошниот текст: овластени лица), при констатирање на прекршокот должни се на сторителот на прекршокот да му предложат постапка за порамну вање со издавање на прекршочен платен налог, пред да го поднесат барањето за прекршочна постапка.

(2) Доколку овластеното лице констатира прекр шок, составува записник во кој ги забележува битните елементи на дејствието од кое произлегува правното обележје на прекршокот, времето, местото и начинот на сторување на прекршокот, описот на дејствието и дава предлог за порамнување со издавање на прекршочен платен налог. Записникот го потпишува овластеното лице и сторителот.

(3) По исклучок од ставот (2) од овој член, ако овластеното лице прекршокот го утврди лично или го утврди со употреба на соодветни технички средства и направи, односно со податоци од службена евиденција, записникот го потпишува само овластеното лице. 

(4) Ако сторителот го признае делото што му се става на товар или ако овластеното лице прекршокот го утврди лично или го утврди со употреба на соодветни технички средства и направи, овластеното лице веднаш ќе издаде прекршочен платен налог.

(5) Прекршочниот платен налог содржи: лични податоци на сторителот на прекршокот, а за правно лице, назив, седиште и даночен број, местото и времето насторување на прекршокот, правната квалификација на прекршокот, износот на глобата, број на сметката за плаќање и правна поука.

(6) По приемот и потпишувањето на прекршочниот платен налог сторителот е должен да ја плати глобата во рок од осум дена од приемот на прекршочниот платен налог на сметката означена во платниот налог.

(7) Сторителот кој ќе ја плати глобата во рокот од ставот (6) на овој член ќе плати половина од изречената глоба, за кое право се поучува во правната поука.

(8) Ако сторителот не ја плати глобата во рокот од ставот (6) на овој член, овластеното лице поднесува барање за поведување на прекршочна постапка до надлежен суд.

(9) Овластените лица се должни да водат евиденција за издадените прекршочни платни налози од ставот (4) на овој член и за исходот на покренатите постапки.

(10) Во евиденцијата од ставот (9) на овој член се собираат, обработуваат и чуваат следните податоци: име и презиме, односно назив на сторителот на прекршокот, живеалиште, односно престојувалиште, седиште, вид на прекршокот, број на прекршочниот платен налог кој му се издава и исходот на постапката.

(11) Личните податоци од ставот (10) на овој член се чуваат пет години од денот на внесување во евиденцијата.

(12) Комисијата ја пропишува формата и содржината на прекршочниот платен налог.

Член 69

(1) Глоба во износ од 5.000 евра во денарска противвредност ќе му се изрече за прекршок на правно лице, односно трговец поединец - преземач, ако: 


1) не даде понуда за преземање во случаите од членовите 9 ставови (2) и (3) и 12 став (1) од овој закон; 

2) во понудата за преземање понуди плаќање на хартиите од вредност спротивно на членот 13 од овој закон; 


3) во понудата за преземање цената или односот за замена на хартиите од вредност ја определи спротивно на членот 14 ставови (1), (2), (3), (4) и (6) од овој закон; 


4) не понуди исплаќање на разликата во цена согласно со членот 14 став (7) од овој закон; 


5) во понудата за преземање понуди хартии од вредност за замена спротивно на членот 15 став (1) од овој закон; 


6) понудата за преземање не ги содржи суштинските елементи утврдени со членот 16 од овој закон; 

7) понудата за преземање не содржи задолжителни услови за раскинување согласно со членот 17 од овој закон; 


8) исполнувањето на условот не го објави во рокот утврден во членот 18 став (2) од овој закон; 


9) проспектот не ги содржи податоците утврдени со членот 26 од овој закон; 


10) во проспектот се наведени невистинити информации и податоци, односно не се наведни значајни информации согласно со членот 27 ставови (1) и (2) од овој закон; 


11) даде понуда за преземање без да добие дозвола од Комисијата согласно со членот 31 став (1) од овој закон; 


12) не склучи договор за вршење на услуги во постапката на преземање пред објавувањето на понудата за преземање согласно со членот 33 од овој закон; 


13) пред објавувањето на понудата за преземање, не го депонира паричниот износ потребен за плаќање на сите хартии од вредност на кои се однесува понудата за преземање на посебна сметка на овластениот депозитар или не обезбеди банкарска гаранција согласно со членот 34 од овој закон; 

14) не даде налог на овластениот депозитар за резервирање на хартии од вредност за замена согласно со членот 35 од овој закон; 


15) купува хартии од вредност на кои се однесува понудата за преземање, спротивно на членот 36 од овој закон; 


16) даде конкурентска понуда за преземање спротивно на одредбите од членот 40 од овој закон; 

17) за повлeкување на понудата за преземање не ja извести Комисијата согласно со одредбите од членот 45 став (3) од овој закон; 


18) не депонира средства согласно со членот 48 од овој закон; 


19) во рокот утврден со членот 50 од овој закон не ја исполни паричната обврска, односно обврската за пренесување на хартиите од вредност за замена од членот 15 став (1) точка 1 од овој закон, на имателите на хартии од вредност; 


20) дополнителната понуда не ја испрати на начинот и во рокот утврден со членот 53 став (2) од овој закон; 


21) не достави до Комисијата извештај, документи и докази за отстранување на утврдените неправилности согласно со членот 60 став (3) од овој закон; 


22) не ги купи акциите на останатите акционери кои не ја прифатиле понудата за преземање, доколку поднесат барање за принудно купување согласно со членот 64 став (1) од овој закон и 


23) по завршување на постапката за преземање не го депонира паричниот износ потребен за откуп на преостанатите акции со право на глас или не обезбеди банкарска гаранција согласно со членот 64 став (5) од овој закон.

(2) Глоба во износ од 30% од одмерената глоба за правното лице односно трговец поединец ќе му се изрече за прекршоците од ставот (1) на овој член и на од говорното лице во правното лице односно одговорното лице во трговец поединец.

(3) Глоба во износ од 500 до 750 евра во денарска противвредност ќе му се изрече и на физичко лице - преземач за прекршоците од ставот (1) на овој член.

